
I’obmets qu’il y a d’autres peintures de cette Deeſſe, qui la
repreſentent auec vn Trepied d’or à la teſte, & vn Liure en
main ; Poſſible pour faire voir, qu’encore que la voix du Maiſtre
ſerue grandement à l’Eſcolier, ſi eſt-ce que s’il n’y adjouſte
la lecture des bons Liures, il peut difficilement comprendre
& retenir cette grande abondance de choſes, qui engendre la
Science en nous à force d’eſtudier.

Le Trepied d’or eſt pareillement vn ſymbole de cecy, ſoit
pour la nobleſſe de ce metail, qui ſert d’ornement aux plus
belles choſes ; ſoit pour la perfection du nombre ternaire, à
qui Ariſtote donne l’aduantage ſur tous les autres nombres.
La Science de meſme l’emporte par deſſus tout ce qu’il y a de 
plus exquis en la Nature : puiſque c’eſt elle qui ſert à perfectionner
noſtre ame, & qui l’eſleue à la connoiſſance des myſteres
diuins. Dequoy le ſage Socrate nous aduiſe prudemment
dans Plutarque, où il dit, Que c’eſt beaucoup d’en acquerir
quelque eſchantillon icy bas, puis qu’il n’appartient qu’à Dieu
ſeulement de ſçauoir toutes choſes, & de penetrer dans la connoiſſance 
de toutes leurs cauſes.

